
Rəsmi anım günü ölkədə bu il ilk 
dəfə və yüksək səviyyədə qeyd olun-
du. Azərbaycan Prezidenti, Müzəffər 
Ali Baş Komandan İlham Əliyev Anım 
Günündə xalqa tarixi müraciət etdi. 
2021-ci ilin 27 sentyabrı, demək olar 
ki, başdan-başa Anım Gününə, əziz 
şəhidlərimizin ruhuna ehtiramın, 
qazilərimizin fədakarlığına sayğının 
ehtiva olunduğu özəl proqramla keçdi: 
Prezidentin xalqa müraciətindəki 
təsbitlər, ismarıclar, ümumən, müraciət 
özü xüsusi hadisə oldu. Dövlət başçısı 
və xanımı mükəmməl hazırlanmış 
Anım yürüşünə qatıldı, şəhidlərimizin 
plakatlarını daşıdılar. Vətən 
Müharibəsi Memorial Kompleksinin və 
Zəfər Muzeyinin təməli qoyuldu, saat 
12.00-da ölkə ərazisində nəqliyyatın 
hərəkəti bir dəqiqəlik dayandırıldı, 
şəhidlər ümumrespublika miqya-
sında anıldı; ölkə paytaxtımız Bakı, 
Mədəniyyət paytaxtımız Şuşa başda 
olmaqla, qədirbilən xalqımız hər yerdə 
şəhidlərin ruhunu dərin ehtiramla 
andı. Prezident və xanımı ümummilli 
liderin məzarını ziyarət etdi. “Ürəyimdə 
dedim, xoşbəxt adamam ki, ata 
vəsiyyətini yerinə yetirdim!”– sözlərini 
yenə xatırladıq.

Dünya azərbaycanlıları, dünyadakı 
Azərbaycan dostları şəhidlərimizin ru-
hunu andı, ölkəmizin dini ibadət ocaq-
larında – məscid, kilsə, sinaqoqlarda 
şəhidlərin əziz ruhu dualar oxunaraq 
yad edildi.

Qardaş Türkiyə Cümhuriyyəti 
dövləti, xalqı, vətəndaş cəmiyyəti 
institutları “Azərbaycanın sevinci 
sevincimiz, kədəri kədərimizdir”, “Biz 
bir millət, iki dövlətik” kəlamlarına 
uyğun olaraq Azərbaycan şəhidlərini 
ürəkdən andı. Qardaş ölkələrimiz 
Türkiyə və Pakistan paytaxtlarındakı 
önəmli abidələr (“Ataqüllə”, “Pakis-
tan” abidəsi) Azərbaycan Bayrağının 

rənginə büründü...
Bir sözlə, ilk dəfə qeyd olunan 

27 Sentyabr – Anım Günü şəhidlərin 
ruhuna, xalqımızın adına layiq şəkildə 
qeyd olundu.

Azərbaycan Prezidentinin Anım 
Günü ərəfəsində BMT- nin 76- cı ses-
siyasında çıxışı, Rusiyanın “Nasional-
naya Oborona” jurnalına, Türkiyənin 
“Anadolu” agentliyinə müsahibələri 
müharibənin başlanmasının birinci 
ildönümünə, ən yaxın tariximizə ayna 
tutdu.

Dövlət başçısının Anım Günü 
münasibətilə xalqa müraciəti xüsusi 
əhəmiyyətə malikdir. Səmimi, prinsi-
pial, siyasi iradə nümayişli müraciət 
zaman-zaman müzakirə mövzusu 
olacaq, buna qətiyyən şübhə yoxdur. 
Əgər Ermənistanın siyasi gündəliyi 
önəmli dərəcədə Azərbaycandan 
asılıdırsa və İlham Əliyevin xalqa 
müraciətindən, “Anadolu” agentliyinə 
müsahibəsindən saatlar keçmiş 
erməni mediası, erməni ictimai fikri bu 
müraciət və müsahibəyə köklənibsə, 
bu, dediklərimizi təsdiq edir. 

Müzəffər Ali Baş Komandan, 
Prezident İlham Əliyevin Anım Günü 
ilə bağlı xalqa müraciətinin ayrı-ay-
rı cümlələri, bölmələri, bütövlükdə, 
müraciətin mətni bizim və dostları-
mız üçün qürurverici, inam aşılayıcı, 
düşmən üçün ağıla gəlib düşünməyə 
dəvətdir. Rəhmətlik Fikrət Qocanın 
məşhur misralarını xatırlayıram: “Yaşa, 
Prezidentim, yaşa!”

Prezidentin xalqa müraciətində 
Azərbaycan Ordusunun əks-hücum 
əməliyyatına başlaması və tarixi 
Zəfərilə başa çatan 44 günlük Vətən 
Müharibəsinin gedişi, müharibənin 
əsas mərhələləri, önəmli hadisələr var-
dı. 27 sentyabr – Anım Gününün milli 
qürur günü kimi qeyd edilməsi. Anım 
Günü, bu günə özəl tədbirlər proqra-

mı xarakterli, ənənəli mahiyyət kəsb 
edir. Xocalı Soyqırımı qurbanlarının 
20, 25, 27-ci ildönümləri münasibəti 
ilə keçirilən anım yürüşlərini xatır-
latmaq istərdim. Habelə, ümummilli 
lider Heydər Əliyevin əsasını qoydu-
ğu Azərbaycan Bayrağı önündə diz 
çöküb, bayrağı öpmək ənənəsini xa-
tırlatmaq istərdim. Cənab İlham Əliyev 
bu ənənəni ləyaqətlə davam etdirir, 
işğaldan azad olunmuş şəhərlərimizdə 
bayrağımızı göyün üzünə çəkmədən 
öncə, diz çöküb öpür, gözlərinin 
üstünə qoyur... Dövlət başçısının 
sözləri ilə desək, əsgər və zabitlərimiz 
torpaqlarımızı bir əlində silah, bir 
əlində bayraq, qəlbində Vətən sev-
gisi ilə azad edib. Azərbaycan Prezi-
dentinin bayrağa, şəhidlərə, Vətənə 
münasibəti xüsusi yüksək dərəcə 
nümayiş etdirir.

Beləliklə, ləyaqətli varislik bayraq 
kultumuza onun dərin münasibətini, 
vətəncanlılığını, xalqcanlılığını, 
milli - mənəvi dəyərlərə bağlılığı-
nı, alovlu vətənpərvərliyini parlaq 
şəkildə göstərməkdədir. Azərbaycan 
dövlətinin və xalqının şəhidlərin 
xatirəsini uca tutması, şəhidlərin əziz 
xatirəsinə salınan parklar, xiyabanlar, 
şəhidlərimiz, qazilərimiz üçün yüksək 
Vətən Müharibəsi Qəhrəmanı adının, 
“Zəfər”, “Qarabağ” kimi yeni yüksək 
ordenlərin, çoxsaylı medalların təsis 
edilməsi, “YAŞAT” Fondunun, yerli 
icra hakimiyyəti orqanlarında müvafiq 
şöbənin yaradılması, şəhid ailələrinin, 
qazilərin sosial problemlərinin həlli 
istiqmətində görülən ardıcıl işlər dövlət 
– xalq birliyinin, şəhidlərin uca ruhuna 
sayğının təntənəsidir.

Biz zəfərə hər gün yaxınlaşır-
dıq, bizim zəfərə inamımız heç 
vaxt öləzimədi. Prezidentin ötən 
dövrlərdə prinsipial, siyasi iradəli 
və düşünülmüş addımları ölkəmizin 
müdafiə qabiliyyətini, beynəlxalq 
nüfuzunu yüksəldirdi. Çağdaş, güclü 
ordu yaradılması, xalqın səfərbər 
edilməsi istiqamətində dövlətin, 
şəxsən dövlət başçısının gördüyü 
işlər tarixi zəfərimizə zəmin yaradırdı. 
Döyüşlərdə qazandığımız, haqq etdi-
yimiz şanlı zəfərimiz yalnız torpaqları-
mızın azad edilməsini təmin etməyib, 
heç də bundan az önəm kəsb 
etməyən “məğlub xalq sindromu”ndan 
qurtulmağımıza, milli qürurumuzu, 
xəlqi ləyaqətimizi tam gücü ilə bərpa 
etməyə fövqəladə əsaslar yaratdı.

Xalqa müraciətin başqa bir 
məqamı, Ermənistanın insanlıq 
əleyhinə cinayətlərinə, o cümlədən 
hərbi cinayətlərinə, çirkin əməllərinə, 
müharibəni döyüş meydanından 
uzaqlara çıxarmaq cəhdlərinə vurğu 
edilməsindəndir. Düşmənin mül-
ki əhaliyə qarşı qadağan olunmuş 
kasetli bombalardan istifadə etməsi, 
Gəncə, Bərdə, Goranboy, Naftalan və 
Tərtərdəki dağıntılar, itkilər, Yev-
lax, Mingəçevir, Qəbələ, Naxçıvana 
namərdcəsinə raketlər atılması, hətta 
“İskəndər – M” raketindən istifadə 
edilməsi... özü xüsusi bir mövzu-
dur. Ermənistanın bütün bu və buna 

bənzər ləyaqətsizliklərinə, vandal-
lığına baxmayaraq, Azərbaycanın 
müharibədə qızıl ləyaqət göstərməsi 
iki dövlət, xalq, cəmiyyət arasın-
dakı unikal fərqi dəqiq ifadə edir. 
Öz müzəffər Ali Baş Komandanı-
nın çevrəsində bir yumruq kimi sıx 
birləşərək cəsarət və yetkinlik nümayiş 
etdirən xalqın düşmənin başına enən 
yumruğu da çox vacib məqamdır: 
Dəmir Yumruq! Dəmir Yumruğun 
manifestini müəyyənləşdirəsi olsaq, 
müharibə dövrünün çağırışı – “Öldü 
var, döndü yoxdur!” – olar.

Xalqa müraciətdə, həmçinin 
Azərbaycan Ordusunun 44 gün 
içində yalnız irəli getməsi, əsgər və 
zabitlərimizin qəhrəmanlıq örnəkləri 
məhəbbətlə vurğulandı. O da vurğu-
landı ki, dünənin, sabahın öz yeri var, 
bugününsə öz gerçəklikləri vardır: 
müharibə tarixdə qalıb, “Dağlıq Qara-
bağ” adlı inzibati ərazi mövcud deyil. 
Heç bir qüvvə problemi yenidən bərpa 
etmək, Azərbaycana öz iradəsini qəbul 
etdirmək iqtidarında deyil. “Dağlıq 
Qarabağ” bərpa oluna bilər – ancaq 
bizdə yox, 25 minlik əhaliyə ayrıca 
bir “dövlət” qurmaq üçün dəridən-
qabıqdan çıxanların belə bir icraatı 
öz məmləkətlərində etməsi ən uyğun 
variantdır. – O erməni, o da sizlərin 
böyük əraziləriniz, aparın, qurun, 
yedirdin, içirdin – zira biz ermənilərin 
nə yuvanın quşu olduğunu dəqiq 
bilirik. Adına barbar deməyin, vandal 
deməyin, “qədim xalq”, “mədəni xalq” 
deyin, ari deyin... Qoy, o, əli, gözü, 
ideolojisi əyri, tarixi, mədəniyyəti saxta 
bir qəbilə birləşkəsi, bir bekara kütlə 
sizlərin olsun. – Aparın, bəlkə bir-iki 
il keçməmiş hərəsinin üstündə də, 
xeyli ödəniş edib, geri döndərmək 
istəyəcəksiniz... Biz də o zaman 
cəhənnəmin qapısını göstərərik...

Onu da deməliyik ki, 44 günlük 
müharibədə, ondan öncə və son-
rakı dönəmlərdə qardaş Türkiyənin 
Azərbaycana göstərdiyi müstəsna 
siyasi və mənəvi dəstəyi 27 sent-
yabrda xalqa müraciətində bir daha 
vurğulayan ölkə başçısı bir daha 
qədirşünaslıq, dərin vəfadarlıq örnəyi 
göstərmiş oldu.

Əlbəttə, qardaş Pakistanı, digər 
qardaş – dost ölkələri də unutmuruq. 
Unutmuruq ki, unudulmayaq.

Beynəlxalq aləm Azərbaycanın 
tarixi Zəfərini qəbul edir. Bu gün 
Azərbaycanın bölgədə, o cümlədən 
Azərbaycan – Ermənistan 
münasibətlərində gündəliyi formalaşdı-
ran tərəf olması danılmaz faktdır.

Beləliklə, erməni faşizmi 
təzahürləri, əvəzçıxma meyilləri, ilk 
növbədə, Ermənistanın özü üçün 
təhlükə yaradır – İlham Əliyevin 
xalqa tarixi müraciətində dediyi kimi – 
Azərbaycan bütün ssenarilərə hazır-
dır! Ermənistanın hər bir təxribatına 
heç bir tərəddüd etmədən və ən layiqli 
şəkildə ağır cavab veriləcək! 

Əkbər QOŞALI,  
publisist

Prezidentin bayrağa və şəhidlərə 
ehtiramı örnək mənbəyidir

Azərbaycan hər zaman mübariz oğul və qızlarının şücaətini 
yüksək qiymətləndirir, bütün şəhidlərimizin ruhuna eh-
tiram göstərir, xatirəsini uca tutur. Vətən müharibəsində 

qəhrəmancasına döyüşmüş, Azərbaycan Bayrağını işğaldan 
azad edilən torpaqlarımızda dalğalandırmış, ölkəmizin ərazi 
bütövlüyü yolunda canlarını fəda etmiş əsgər və zabitlərimizə, 
bütün şəhidlərimizə dərin ehtiram əlaməti olaraq 27 sentyabr 
Azərbaycan Respublikasında Anım Günü elan olunub. 
Azərbaycan Prezidenti anım günü haqqında 2020-ci il  
dekabrın 2-də sərəncam imzalayıb.

Bu gün Araz qırağında tamam 
yeni bir Cəbrayıl dikəlir

– Ötən il Cəbrayılın işğaldan azad 
edilməsini bir qədər əvvəl qeyri-rəsmi 
mənbələrdən almışdıq. Daha sonra dedilər ki, 
Prezident İlham Əliyevin Azərbaycan Dövlət 
Televiziyası vasitəsilə xalqa növbəti açıqla-
ması olacaq. Onda şəksiz güman etdik ki, 
budəfəki şad xəbər Cəbrayılla bağlı olacaq. 
Dopğrudan da, Ali Baş Komandan həmin 
müraciətində xalqımızı Cəbrayılın işğaldan 
azad olunması xəbəri ilə müjdələdi. O vaxt 
mən İctimai Televiziyada canlı bağlantıda 
bildirdim ki, həm sevincli, həm də kədərli 
gündür. Ona görə kədərlidir ki, cavan oğlan-
larımız şəhid, qazi oldular. Qürurlu, sevincli 
gündür ki, torpaqlarımız işğaldan azad 
olundu. 

Bir ildən sonra, nəhayət, biz çox yığ-
cam bir heyətlə o müqəddəs torpaqlara 
gedə bildik. İnana bilmirdik ki, biz yenidən 
Cəbrayıldaydıq. Cənab Prezident də ora 
gəlmişdi və onun bizimlə çox səmimi görüşü 
oldu. Mərasimdə Cəbrayılın baş planını bizə 
təqdim etdirdilər. Eyni zamanda, həmin gün 
dövlət başçısı bir neçə iqtisadi, sosial obyek-
tin və memorial kompleksin təməlini qoydu.  

Biz öz gözümüzlə görüb yəqin etdik ki, 
Cəbrayılda çox böyük işlər görülür. Erməni 
vandallarının yaratdıqları xarabalıqların 
yerində, Araz qırağında tamam yeni bir 
Cəbrayıl dikəlir. İndi artıq rahatıq. Cəbrayıl 
ağrısı ötən illər ərzində həmişə ürəyimizi 
göynətdi, həsrətimizə od vurdu. Lakin doğma 
yerlərə qayıdacağımıza inamımızı itirmədik. 
Adi vətəndaşdan ölkə rəhbərinədək hamı bu 
ağrı ilə yaşayıb, ona çarə etməyi bir nömrəli 
iş saydı. 

Mən yazılarımda bu inama arxalanmı-
şam, dəfələrlə  rayonun hansı vəziyyətdə, 
dözülməz olmasından yazmışam. Mən işğal-
dan sonra Cəbrayılda olmasam da ATƏT-in 
xəttiylə 2001-ci ildə İrəvandan keçməklə 
Laçın və Şuşaya getmişdim. Onda gördüm ki, 
Laçının kəndləri necə yox edilib. Hər şey dar-
madağın olmuşdu. Bunu görəndə təsəvvür 

etdim ki, erməni vandalları Cəbrayılda və 
başqa yerlərdə nələr ediblər. 

Yazıçı Elçin Hüseynbəyli açıqlamasının 
davamında bildirdi  ki, artıq torpaqlarımız geri 
alınıb. Biz indi doğulub-böyüdüyümüz, 27 il 
ayrı düşdüyümüz Cəbrayıla 5 il əvvəl azad 
edilmiş Cocuq Mərcanlıdan boylana-boylana 
baxmırıq:

– Bu gün artıq canımızda sonsuz bir 
rahatlıq hiss edirik.  Çünki igid oğullarımızın 
qanı bahasına azad edilmiş, lakin başdan-
başa xaraba qoyulmuş o yerlərimizdə çox 
sürətli təmir-bərpa işləri gedir. Prezident 
İlham Əliyev bizə bu haqda mötəbər məlumat 
verdi. Bildirildi  ki, qardaş Türkiyə, qonşu  Ru-
siya, uzaq İngiltərə kimi imkanlı ölkələr bizim 
ərazilərə investisiya yatırmaq fikrindədirlər. 

Mən bütün ağrı-acılarımızı unudacağımız 
gələcəyə inanıram. Allah bizi bu günə və 
xoş sabaha canları bahasına qovuşduran 
şəhidlərimizi rəhmət eləsin. Tanrı Müzəffər 
Ali Baş Komandanımızı, qalib əsgərlərimizi, 
müqəddəs Qarabağ savaşında dəmir yumru-
ğa çevrilmiş xalqımızı qorusun!

İnşallah, biz bir də bu əzab-əziyyəti ya-
şamarıq, çünki başımız daşdan-daşa dəydi. 
Kimin-kim olduğunu çox gözəl bildik. Daim 
ayıq-sayıq olmalıyıq, çünki düşmən heç vaxt 
yatmır. Ona görə biz də yatmalı deylik.

Hazırladı: R.TAHİR, 
“Xalq qəzeti”

Prezident İlham Əliyevin Cəbrayılın işğaldan azad olunmasının 
ildönümündə rayon ictimaiyyətinin nümayəndələri ilə keçirdiyi görüşdə iştirak 
etmiş yazıçı Elçin Hüseynbəyli doğulub-böyüdüyü doğma torpaqda gördükləri 
və keçirdiyi duyğularla bağlı  qəzetimizə açıqlamasında dedi:

Bizim Qələbəmizin rəmzi olan yumruq 
təkcə güc yox, həm də birlik rəmzidir

Haqq-ədalət uğrunda apardığımız bu 
müharibədə qazandığımız tarixi qələbə 
Azərbaycanı bütövləşdirdi, daha da müba-
riz etdi, milli həmrəyliyimizi gücləndirdi. Bu 
qələbə, həm də dövlətimizin və xalqımızın 
iftixar ünvanına çevrildi. Biz qalib xalqın 
nümayəndələri olmağımızla, belə bir ölkədə 
yaşamağımızla və bu qələbəni bizə bəxş 
edən ordumuzla fəxr edirik. Dövlətimizin 
başçısı Cəbrayıl rayonunda səfərdə olarkən 
ictimaiyyət nümayəndələri ilə görüşü zamanı 
da bunu diqqətə çatdırdı. 

Möhtərəm Prezidentimiz dedi ki, biz 
hərbçilərimizlə haqlı olaraq fəxr edirik və fəxr 
edəcəyik. Onlar əsl qəhrəmandırlar. Biz bütün 
xalqımızla fəxr edirik. Çünki bu 44 gün ərzində 
göstərilən həmrəylik, birlik bütün dünyaya 
Azərbaycan xalqını çox ləyaqətli və böyük 
xalq kimi təqdim etdi. Bizim Qələbəmizin rəmzi 
olan dəmir yumruq təkcə güc rəmzi deyil, bu, 
birlik rəmzidir. Biz birləşdik və istədiyimizə nail 
olduq, tarixi ədaləti bərpa etdik. 

Ermənistan rəhbərliyinin sərsəm 
bəyanatlarına diqqət çəkən ölkə başçısı 
ermənilərin otuz il ərzində uydurduqları mi-
fologiyadan əsər-əlamət qalmadığını bildirdi: 
“ Bəs, haradadır onların “müzəffər” ordusu? 
Haradadır “yenilməz” erməni əsgəri? Bizə 
qarşı otuz il ərzində çirkin təbliğat aparan, 
Azərbaycan xalqının ləyaqətini alçaltmağa 
çalışan artıq öz payını aldı, öz dərsini aldı. 
Daha heç kim dünyada “müzəffər erməni 
əsgəri” haqqında bir söz demir. Çünki on min 
fərarisi olan orduda hansı şücaətdən, han-
sı qəhrəmanlıqdan söhbət gedə bilər? Heç 

kim “yenilməz Ermənistan ordusu” haqqında 
danışmır. Ermənistan ordusu yoxdur. Biz onu 
məhv etmişik, dibdən-kökdən məhv etmişik”.

44 günlük Vətən müharibəsində 
Azərbaycan Silahlı Qüvvələri “yenilməz 
Ermənistan ordusu”nun otuz il ərzində yığdıq-
ları bütün texnikanı darmadağın etdi. Hazırda 
Ermənistan ordusunun atıb qaçdığı silah-sursa-
tın bir hissəsi Hərbi Qənimətlər Parkında nüma-
yiş etdirilir. İşğalçı ordunun canlı qüvvəsini də 
məhv etdik. Dövlətimizin başçısı bildirdi ki, 
bütün bunları qəhrəman Azərbaycan Ordusu 
edib. Ona görə bu mifologiyaya son qoyuldu. 
Bizə qarşı olan bütün digər erməni iddialarına 
tədricən son qoyulmalıdır. 

Son 18 ildə möhtərəm Prezidentimiz 
verdiyi bütün vədlərə layiqincə əməl edib. 
Oktyabrın 4-də Cəbrayıl rayon ictimaiyyətinin 
nümayəndələri ilə görüşü zamanı da bunu bir 
daha diqqətə çatdırdı: “ Mən bunu demişəm 
və mən söz deyəndə elə-belə söz demirəm. 
Bu günə qədər nəyi demişəmsə, hamısını 
da etmişəm. Ona görə bundan sonra da 
Ermənistan cəmiyyətində real vəziyyətin 
düzgün təhlili getməlidir. Artıq mifologiyadan 
əl çəkməlidirlər. Böyük Ermənistan xülyasın-
dan əl çəkməlidirlər. Dənizdən-dənizə qədər 
mifik Ermənistan xülyasından əl çəkməlidirlər. 
Azərbaycana və Türkiyəyə qarşı ərazi iddiala-
rından əl çəkməlidirlər və əl çəkəcəklər. Bunun 
başqa yolu yoxdur. Məcbur edəcəyik onları”.

Azər SÜLEYMANOV, 
YAP Nəsimi rayon təşkilatının sədri

Prezident İlham Əliyevin işğaldan azad edilmiş 
ərazilərimizə səfərləri artıq müntəzəm hal alıb. 
Qələbədən bir neçə gün sonra dövlət başçımızın və 
Birinci vitse-prezident Mehriban xanım Əliyevanın 
həmin ərazilərə səfər etməsi Ermənistanın işğalçılıq 
siyasətinin sona çatmasının  göstəricisi  idi. Müzəffər 
Ali Baş Komandan, Prezident İlham Əliyevin 
düşünülmüş strategiyası sayəsində şanlı ordumuzun 
30 illik işğala son qoyaraq torpaqlarımızı azad etməsi 
dövlətçilik tariximizə şanlı səhifə kimi həkk olundu. Bu 
zəfər uşaqdan- böyüyə qədər  hər birimizə intizarında 
olduğumuz qələbənin sevincini yaşatdı. 

Baş Prokurorluq xəbərdarlıq edib 
Baş Prokurorluq vətəndaşları aldadan turizm şirkətlərinə xəbərdarlıq edib

Prokurorluqdan  verilən məlumatda 
bildirilir ki, son zamanlarda ölkə ərazisində 
turizm şirkətlərinin sayı artmaqdadır: "Həmin 
şirkətlər müxtəlif marketinq üsullarından 
istifadə etməklə “isti təkliflər” təqdim edərək 
özlərinə müştərilər cəlb edir.

Bir çox hallarda vətəndaşlar bu kimi 
təkliflərə aldanaraq, kifayət qədər məlumat 
əldə etmədikləri, tanımadıqları turizm 
şirkətlərindən saxta “səyahət paketlərini” 
almağa tələsirlər və nəticədə, dələduzluq 
əməllərinin qurbanlarına çevirirlər.

Səyahət etmək istəyən şəxslərə xarici 
ölkələrə tur aldıqları şirkətlərin etibarlılığına 
diqqət yetirmələrini və yalnız müvafiq rəsmi 
qeydiyyatdan keçmiş turizm şirkətlərinə 
ödəniş etmələrini tövsiyə edirik.

Azərbaycan Respublikası Baş Pro-
kurorluğu saxta “səyahət turlarını” sata-
raq vətəndaşlara qarşı dələduzluq edən 
şirkətlərin və onların nümayəndələrinin 
cinayət məsuliyyətinə cəlb olunacağı barədə 
xəbərdarlıq edir".

“Xalq qəzeti”

“AzerGold”un geoloqlarının elmi tədqiqat işləri 
beynəlxalq konfransda yüksək qiymətləndirilib 

“AzerGold” Qapalı Səhmdar Cəmiyyəti (QSC) oktyabrın 
4–5-də  15-ci Beynəlxalq Geologiya Mühəndisliyi və Yer Elmləri 
Konfransında təmsil olunub.

QSC-dən verilən məlumatda 
bildirilir ki, ənənəvi olaraq hər il 
keçirilən və dünyanın nüfuzlu alim 
və tədqiqatçılarını bir araya toplayan 
elmi konfrans videobağlantı forma-
tında təşkil edilib. Beynəlxalq kon
fransda Səhmdar Cəmiyyətin Geo-
loji kəşfiyyat şöbəsinin əməkdaşları 
Samir Verdiyev, Nabat Qocayeva və 
Nərminə İsmayılova “Mühəndislik və 
fizika elmlərinin tədqiqi” panelində 
qrup şəklində hazırlanan 3 elmi 
məqalə ilə çıxış ediblər.

Samir Verdiyev “Filizçay polimetal 
yatağının sedex tipli filizlərinin petroq-
rafik xüsusiyyətləri” (həmmüəlliflər: 
Samir Verdiyev, Fuad Huseynov, 
İslam Quliyev, Coşqun İsmayıl), Na-
bat Qocayeva “Çovdar” filiz sahəsinin 
şimal hissəsində epitermal qızıl sulfid 
satellit yataqlarının yaranmasının 

struktur-litoloji şərtləri” (həmmüəlliflər: 
Nabat Qocayeva, Mikayıl Nağıyev, 
Sultan Cəfərov, Gülər Mikayılova), 
Nərminə İsmayılova isə “Tülallar” 
filiz daşıyan quruluşun qızıl filizinin 
minerallaşmasının sənaye baxımın-
dan dəyərli yığımlarının konsentrasi-
ya şərtləri” (həmmüəlliflər: Nərminə 
İsmayılova, Şamil Zabitov, Fuad 
Əsgərzadə, Raqif Seyfullayev) möv-
zularında çıxış edərək, elmi işlərin 
təqdimatını ediblər.

Konfransın ikinci günü sözügedən 
elmi məqalələrin qiymətləndirilməsi 
həyata keçirilib. Nərminə İsmayılova 
tərəfindən təqdim olunan məqalə 
komitə üzvləri tərəfindən yüksək 
qiymətləndirilərək fərqlənmə sertifika-
tına layiq görülüb. Hər üç məqalənin 
konfransın elmi dərgisində dərc 
edilməsi nəzərdə tutulur.

“AzerGold” QSC ölkənin milli 
dağ-mədən şirkəti olaraq, geologi-
ya elminin inkişafı, gənc geoloqlar 
nəslinin yetişdirilməsinə də mühüm 
töhfələr verir. Səhmdar Cəmiyyət bu 
məqsədlə Azərbaycanda fəaliyyət 
göstərən bir sıra elmi tədiqat 

müəssisələri ilə sıx əməkdaşlıq edir. 
Bununla yanaşı, şirkətin geoloq 
mütəxəssisləri beynəlxalq elmi plat-
formalarda təmsil olunur, tələbələrə 
mühazirələr oxuyur, ustad dərsləri 
keçirlər.

“Xalq qəzeti”

